"Fi ydy'r winwydden; chi ydy'r canghennau. Os arhoswch ynof fi, a minnau ynoch chi, bydd digonedd o ffrwyth yn eich bywydau; ond allwch chi wneud dim ar wahân i mi." (Ioan 15, adnod 5)

Beth ydy dy berthynas di gyda Iesu?  Dyna'r cwestiwn pwysicaf y gall unrhyw berson ei ateb.  Mae'n gwestiwn sy'n mynd yn ddwfn, ac mae'n un sy'n gofyn am ateb gonest, oherwydd bydd yr ateb rwyt ti'n ei roi ar ddydd y farn - pan fydd pob person yn sefyll o flaen Duw - yn penderfynu ble byddi di’n mynd am byth bythoedd, neu dragwyddoldeb.

Mae geiriau Iesu fan hyn yn delio gyda'r cwestiwn o berthynas.  Mae gan gangen berthynas agos iawn gyda'r goeden - gwinwydden ydy'r goeden sy'n tyfu grawnwin.  Dydy cangen ddim yn ymddangos yn yr ardd ar ei phen ei hun.  Mae'n dibynnu ar y boncyff a'r gwreiddiau a gweddill y planhigyn.  Yn yr un ffordd mae'n amhosib bod yn Gristion heb fod mewn perthynas gyda Duw, trwy Iesu.

Wrth gwrs mae llawer iawn o bobl yn meddwl eu bod yn gallu byw fel Cristnogion da heb adnabod Iesu o gwbl.  Maen nhw'n gweld Cristnogaeth fel ffordd dda o fyw sy'n dilyn set o reolau ac yn golygu gwneud pethau mewn ffordd arbennig.  Mae'n hawdd gwneud y camgymeriad yna, a meddwl bod Iesu ond yn ddyn da sy'n gofyn i'w ddilynwyr wneud fel y gwnaeth o.

Ond mae credu hynny'n golygu anwybyddu'r neges hollbwysig sydd fan hyn - meddai Iesu, "allwch chi wneud dim ar wahân i mi."  Hynny ydy, mae beth bynnag wnei di heb Iesu Grist, gan feddwl ei fod yn cyfri yng ngolwg Duw, yn ddiwerth.  Mae'n swnio'n llym, ond mae Iesu'n gwybod bod pobl sy'n byw hebddo fo yn dwyn ffrwyth yn eu bywydau sydd o ddim gwerth ysbrydol.

Mae digonedd o bobl barchus, caredig, addfwyn yn y byd, ond os nad ydyn nhw mewn perthynas fyw gyda Iesu, trwy ffydd yn yr hyn a wnaeth o ar y groes, maen nhw'n byw er eu mwyn eu hunain ac yn bodloni calon bechadurus.  

Er mwyn dod yn rhan o'r winwydden 'go iawn', fel mae Iesu hefyd yn disgrifio'i hun yn y bennod yma, maen rhaid rhoi'r gorau i ymddiried ynot ti dy hun.  Mae angen sylweddoli bod cangen sydd ddim yn rhan o goeden yn gangen farw.  Trwy ddod at Iesu a gofyn iddo am faddeuant am dy bechodau gelli di ddod yn aelod o deulu Duw - yn perthyn i Iesu yn y ffordd agosaf posib.  

Ac yna, yn union fel mae cangen yn derbyn maeth a bywyd gan y goeden, gelli di gael popeth sydd ei angen arnot ti i fyw fel Cristion go iawn, mewn ffordd sy'n plesio Duw ac yn dod â chlod iddo fo, ac ni i ti dy hun.

